
షోడశకుమారచరిత్రము










		
నేపురాణంబుల నేకథ యడిగినం

        దడఁబాటు లేక యేర్పడఁగఁ చెప్పు

నోలి నవధానములు వేనవేలు సూపు

శబ్దవిజ్ఞాని నెనను సరకుగొనదు

గౌతముని నైనఁ దొడరి తర్కమున గెలుచు

నవధరింపు మీకీరంబు నవనినాథ.

	వ.	
అని పలికినయనంతరంబ యారాజకీరంబు రాజు నవలోకించి.

	ఉ.	
తామరచూలినెమ్మొగము దామరల న్మనునంచలేమ నె

త్తామరపూవుకోడ లెలదామరయిండులబొమ్మకొమ్మ వె

ల్దామరపన్నియ న్మెఱయుతల్లి యొకప్పుడు నీతలంపుఁ గ్రొ

త్తామరలోన నెమ్మొగముదామర విప్పుగ నుండుఁగావుతన్.

	వ.	
అని యాశీర్వాదం బొనరించి ఋగ్యజుస్సామాధర్వణంబులయందును శిక్షాకల్పజ్యోతిర్నిరుక్తవ్యాకరణచ్ఛందంబులందును మీమాంసాదు లగుతత్త్వాపబోధనంబులయందును బ్రాహ్మంబు శైవంబు పాద్మంబు వైష్ణవంబు భాగవతంబు భవిష్యత్తు నారదీయంబు మార్కండేయంబు నాగ్నేయంబు బ్రహ్మవైవర్తంబు లైంగంబు వారాహంబు స్కాందంబు వామనంబు గౌతమంబు గారుడంబు మాత్స్యంబు వాయవ్యంబు నను మహాపురాణములయందును, నారసింహంబు, నారదంబు, శివధర్మంబు, మాహేశ్వరంబు, గాలవంబు, మానవంబు, బ్రహ్మాండంబు, వారుణకాళికంబులు, సాంబంబు, సౌరంబు, మారీచంబు, కూర్మంబు, బ్రాహ్మభార్గవసౌరవైష్ణవంబులు నను నుపపురాణంబులయందును, సరసకవినిర్ణయంబు లగుకావ్యనాటకంబులయందును, సకలప్రసంగంబు

